
ЙИСАТ УLА, АРТНАТ УLА, ХАНТЫ МИРЭВ НУПТАH ЯСАH!

Яlап таl тыlащ 
хутмет хатl 2001-мет таl 
вуш эваlт этты питас

Пулhават вошан «Йи мув 
– йи нох питты вер» Воlаh 
Ляля нётам хон мув вошат 
ветмет фестиваль манас. Хон 
мувев ветъяh пеlа вет регион 
эlты катсот хоят ляль пора 
верат, нэпекат акатты хоятат, 
няврэмат утаlтаты ёх, симась 
уйтантопсайт lэсятты, кусяйт 
яха уйтантысат. 

Там таlан хон мувев Волаh 
Ляль етшам 80-мет таlаl 

постаl. Там хатl lапатъяh 
вош «Город трудовой доблести» 
нэман юкантман уl. Пулhават 
вошев там пуш па симась нэ-
ман маса.
Ляль манты порайн, вошев ай 

ус, туп Воlаh Ляль ураhан ун 
онтас верас. Няврэмат, нэhат, 
уна ювам хоятат, атаh-хатl 
рупитсат.
«Си арат таl сыс, муй верман 

уса, муя утаlтысув па lэсятсув, 
ин сит иса няврэмата, ун хоя-

тата альты, утаlтыты па еllы 
туты мосаl. Волаh Ляль нумты 
ураhан, симась уйтантопсайт 
верlайт. Сит воlаh вер», – Хон 
мув куся катра верат нумты 
рут мир центр куся нэ Елена 
Малышева ястас.
Форум манты порайн, ёхты- 

lыйм хоятат еhта пасан суран 
актащисат, потартсат, проектат 
lэсятты ураhан пиlаhа рупитты 
нэпекат ханшсат. 

Lуh сютсяты пора си ванамаl. 
Округ няврэмат lуhан сютсяты 
тахаята ЯНАОтдых портал хося 
ханшlтантыты верытlат. Там 
пуш lапат сёрс моlтас няврэм 
Тюменской областян па Крас-
нодарской муван сютсяlат. 

Аhкет-асет там lапат заявка 
маты верытlат. Оlhа льготной 
категорияя lуhтасты няврэмат 
нэпекlаl вуlайт. Си юпийн, 
ун кер тыlась нийlхусмет 
хатl эlты, хой няврэмаl lуh 
сыс сютсяты китты утсийl, 
ЯНАОтдых портал «Госуслуги» 
сайтан анкета lэсятты мосаl. 
Путёвкайт охан сохаптаты 
ант мосаl, туп манты юшаl. 
Тыlась ох шимlа хойты па во-

Уважаемые ветераны и 
работники средств массовой 

информации Ямала!

От всей души поздравляю вас с 
профессиональным праздником – Днём 
ямальских СМИ! 

История ямальской журналистики 
берёт начало в 1931 году с первого 
выпуска окружной газеты «Няръяна 
Нгэрм». Именно тогда был заложен 
фундамент региональных СМИ, став-
ших голосом народа, хранителем 
культурных традиций и летописцем 
эпохальных событий.

Сегодня СМИ Ямала – это огром-
ное сообщество профессионалов: жур-
налистов, редакторов, операторов, 
блогеров, которые, сохраняя преем-
ственность, осваивают новые форматы 
и технологии. Освещение социально-
экономических проектов, поддержка 
законодательных инициатив, внимание 
к вопросам коренных народов и их 
языковому разнообразию – всё это де-
лает медиапространство Ямала живым 
и многогранным. 

Особые слова благодарности ветера-
нам отрасли, которые стояли у истоков 
становления ямальской журналистики. 
Их мудрость, преданность профессии 
и желание найти истину стали при-
мером для новых поколений. 

Желаю всем неиссякаемой энер-
гии, творческих идей и новых про-
фессиональных высот! Пусть ваши 
материалы всегда находят отклик в 
сердцах аудитории, а работа приносит 
удовлетворение и гордость. Крепкого 
здоровья, благополучия и уверенности 
в завтрашнем дне!

Председатель 
Законодательного Собрания

Ямало-Ненецкого 
      автономного округа

С.М. Ямкин

Дорогие друзья!

От всей души поздравляю вас с 
Днём ямальских СМИ!

Вы – творцы современной лето-
писи Ямала. Кадр за кадром, слово 
за словом создаёте многогранный и 
живой портрет нашего уникального 
арктического региона. Ваши материа-
лы не просто отражают события, они 
рассказывают истории о людях – об 
их ежедневном труде, смелых мечтах 
и искренних стремлениях, любви к 
своей земле. Сочетая традиции отече-
ственной журналистики и активно 
осваивая современные технологии, вы 
создаёте по-настоящему качественный 
контент, который смотрит, читает и 
слушает весь Ямал.

Особую признательность выражаю 
за ваш вклад в сохранение и по-
пуляризацию культуры коренных 
малочисленных народов Севера. Ваши 
материалы помогают бережно хранить 
традиции и обычаи, передавать их 
новым поколениям. Спасибо за вашу 
объективность, профессионализм, та-
лант и новаторство!

Желаю вам крепкого здоровья, 
неиссякаемого вдохновения, творче-
ских успехов и новых интересных 
проектов! 

Губернатор 
Ямало-Ненецкого

            автономного округа                             
    Д.А. Артюхов

«Йи мув – йи нох питты 
вер» форум манас

Lуhан сютсяты тахая ханшlтантыты рахаl

еннослужащий хот- 
тэlата lуhтасты 
н я в р э м а т ,  т а l 
ипуш манты юш 
охаl округ эlты 
па сохаптаlа.
Там lуh няврэ-

мат нийl сются-
ты тахая яhхты 
верытlат. Си тум-
пийн, «Артек» па 
«Океан» хон мув 
лагерятан атэl сме- 
найhан lэсятсайhан. Движение 
Первых «Содружества Орлят 
России» профильной тахая 
шоши мир ёх эвет-похат, хой 
интернатан уllат, няврэмат, 
хой па мув ясhат утаlтыlат, 
яhхты верытlат. Муш тайты 

няврэмат инклюзивной сме-
найн lаваllайт. 
Сютсяты вер эlты ЯНАОтдых 

официальной сайтан lэрапты 
па си рупата туты хоятат эlты 
телефон хуват инсясты рахаl. 

Альбина Тырлина ханшам потарhан 

Вещката 
па 

каркама 
рупитас

Яlап таl тыlащ 1-мет хатl 
2026-мет таl эваlт «Ямал мув 
ветеран» нэм йиlап щирна мата 
питlа. Lув региональной льгот-
ной категория хоща лоhман 
оллат, нятапсына окружной 
бюджет эваlт маlайт. Тамхатl 
щимащ звание 25-кем щёрс 
нэhху тайl.

Йиlап йиты таl эваlт ветеранат 
ораhна маты ох нятапсы холам 
щёрс олта питl, щи лоhлат ант 
ропытты пенсина олты нэhхэт, 
ант ропытты нэhхэт – ныhат, 50-
мет таl эваlт, яхат, 55-мет таl 
эваlт. Ямал мув ветеранат – хой 
щимащ нэм вутн касlыман, хуl 
па вай веlман ропытты ораhна 
сытас, ох нятапсына таllаl пеlа 
ант вантман мата питlайт. Итта, 
касh тыlащ маты ох нятапсэhан 
тынl 1413 соlкува па хат тын 
ораhна 1500 соlкува, lын нох 
вуlайhан. 
«Щиты lэщатты юпина нэhхэт 

эlты мет кон олта питl нятапсы 
ясна паятта, нэпек ар акатта ант 

Ямал мувна ветмет пус Все-
российской полумарафон «За-
Бег.РФ» манта питl. Lув Ас 
нопатты тыlащ 24-мет хатlна 
Новый Уренгой васна мур тэl 
нэhху акатl. 

Тампус Ямал мувна, Воlаh 
Ляль нох питам хатlна «Бес-
смертный полк» акция па 
манта питl.

«Тампус Хон мув Президент 
Пулhават вас эlты город трудо-
вой доблести нэм мас – щит овс 
мув нэhхэт ораhна вуl оценка, 
муh щитна сэhк яращlу. Масl, 
энамты нявремlу ищи яращта 

ат веритlат, ат ощlат. Щитна, 
тампус муh па «Бессмертный 
полк» акция верты номасна 
ёхатсаю, па йи кур понман вас-
хули хуват Воlаh Ляльна нох 
питам хаттэl нэhхуlу пиlна 
манlу», – Ямал мув губернатор 
Дмитрий Артюхов лавас.
Щи томпына онлайн-формат 

акция туняlат иты ищи 
питл.

«Хон мув» 
сам верlа

 
«Ямал» нэмпи фонд «Хон 

мув» окружной шимlаh мир 
филиал центр дизайн-проект 
вертэl ораhна ох нятпасына 
маlайт. Lув «Полярис» арт-
резиденция хатна 2025-мет 
таlна пунста лавса.
Ямал мувна «Хон мув» центр 

филиал 2024-мет таlна Москва 
вас ВДНХ международной хар-
на эттыйм пормасат савиты па 
алhищ эттыды ораhна верlа. 
Ямал мувна па регионат эваlт 
мет алhищ щимащ филиал 
пунсlа.  

Йиhк эпатты 
вер хоща 
lэщатыlат
Ямал мув тут lэвапса па йиhк 

эпатты вер хоща lэщатыйl. Щи 
ораhна 970 нэhху эваlт группа 
верlа.

«Товы ёхтас, таl сыс ланьщ 
ар питас, щитна ёhк манты 
алаhна йиhк такан эпатl. Щи 
ораhна муh мули итта lэщатыта 
питсу. Ловатlна 970 спасатель, 
щи ловат группа муh кат вер 
пиlна ропытты ораhна акатlу, 
щит тут lэвапса па йиhк эпат-
ты. Итта ниl похал йиhк эпатты 
таха эваlт атамна питта веритаl: 
Тарко-Сале, Уренгой, Овкурт, 
Антипаюта, щита 330 нэhху 
нятта китlу, 80 йиhк хап па 90 
па техника. Овкурт па Уренгой 
хощаhна ёhк эватты ропатайт 
верlайт», – Ямал мув ГУ МЧС 
России эваlт лавса.
Щи томпына мув сыlат са-

виты ораhна эвакуационной 
мероприятие па турсый маты 
пормасат lэщатсайт. Туняl ямас 
lэщатымеl ораhна Ямал мувна 
йи хат йиhкна вуйм антам, 137 
ор тут lэвапса хоратса.

«Ямал мув ветеран» нэм 
йиlап щирна мата питlа

Вера Лонгортова хансам потрат

маста питl, хув вантыта ищи ант 
питlайт. Ямал мув ветеранат, 
хой касh тыlащ щимащ нятап-
сы вута питl, индексация олты 
таlатна щирэlна веритта питlэl 
lуhатта каман соlкувайна касh 
нэhху охал эlатlа, щи онтасна 
вантта рахта питl, хой мала-мала 
нятапсына холна мата питlа», – 
Ямал мув нэhхэт пиlна ропытты 
департамент коща lаhкар ныh 
Юлия Третьяк лавас.

Щи томпына «Ямал мув вете-
ран» нэм ищи йиlап щирна мата 
питlа. Ропытам таllаl томпы-
на яlап таl тыlащ 1-мет хатl 
2026-мет таl эваlт иlэм регио-
нальной майlапсы тайта маста 
питl. Щит ох майlапсы, меваl 
пос, медаль, знак, ропытты таха 
эваlт маты почётной звание нэ-
пек, Ямал мув губернатор эваlт 
мийм майlапса.

Ветмет пус нёхамтта питlат

Щита касты ораhна 
касh вуl нэhху па няв-
ремат хут таl эваlт 
сайт хоща регистра-
ция манман па пирыйм 
дистанция ораhна ох 
сохаптаман хансантта 
веритаl. Ниl дистанция 
эваlт пирыта рахал – 1, 
5, 10 па 21,1 киломе-
тра. 
Касh хансантам нэhху 

стартовый хырна маlа. Щита 
щирl номер па майlапсэт олта 
питlат. Касh нэhху хой финиш 
маса ёхатl медаль пиlна лайlта 
питlайт. Нох питты па при-

зёра этты нэhхэт ищи медаль 
майlапсы сытlат.
Щита сытты охат «Ямине» 

окружной благотворительной 
фонд хоща мосаh нявремат ле-
читты ораhна китlайт.
Ямал мувна там полумарафон 

2021-мет таl эваlт манта питас. 
Щи таlат сыс забег Пулhават, 
Новый Уренгой, Ноябрьск, На-
дым васатна манас па холам 
щёрс молтас нэhху касас. Ниl 
таl сыс 1,3 миллион соlкува 
арат взнос верса. Щи охат 
щёкат мосат тайты нявремат 
лечитты ораhна китсайт.

«Бессмертный полк» акция манта питl

Емаh хатl манам порайн, тынасты харан 
пох кащаlасам. Венш хорасаl хуват ныlа, 
хув муват эlты ёхтам айlат ху. Потра 
хущсэм па инщассэм, муй муват эlты lув 
муh хощаев ёхтас.

«Ма нэмем Эш Ирэди. Lоватэман 
хольмаh пеlа няl таl. Индия муван 
сэма питсам. Хоттэl мохиlам, рутlам 
хоlыена щита уllат. Ма па Хон Петра 

Айlат ёх пиlан рупитты 
федеральной агентство, наука, 
каш верат lэщатты па утаlтыты 
верат туты министерствайт, хон 
мувеван воlаh рупатайт туты 
па там проектат эlты lаваlман 
тайты кущайт няврэмат ястам 
ясhат туhмаlсат па алям хорат 
артаlаман, потрэl еllы тусэl.
Вантопса манам порайн, 

«Россия» национальной центр 
хотан Ямал губернаторэв айlат 
ёх верат туты Госсовет РФ ко-
миссия пиlан па рупитас. Lув 
щита кущая понман уl. Кат 
таl сыс верам рупатаеl эlты 
потар манас. Еllы па муй вер-
ты питlат, муй вер туhматты 
мосаl, иса потартсат. Тащ 
lэщатам «Сэма питты воlаh 
от» вантопсая яhхас. Округев 

Айкеlат

Айlат ёх кеша верты верат  

Овс мува ёхтыlыйм мойh пох

Зоя Куртямова ханшам потарhан

эlты ёхтам няврэмат пиlан 
уйтантыйс. 
Еlпи энамты няврэма уlам ин 

па уна ювам хоятат, там йис уlты 
айlат ёх па «Движение первых» 
проекта пиlтащам ашкуlайн 
утаlтыты няврэмиет, аhкет-
ащет, няврэмат утаlтаты хоятат 
там уйтантопсая па вохиlысайт. 
Lоватаlан яртъяh проект рупатая 
вуйман уl. Щи проектат lыпийн 
катсот пеlа хутъяh вет арсыр 
нётапса вер рупитаl. 
«Айlат ёх па няврэмат», 

щит анта туп аl щиты нэпекан 
ханшам проект. Щита ветъяh 
миллион хоят яха пиlтащман 

рупитаl. Моlхатl уlам няврэ-
матан ин верты рупатайт еllы 
туты ураhан, шеhк ар па ун 
рупата верlа. Яlап ашкуlайт, 
рупата пеlа утаlтыты хотат, 
айlат ёх актащты, каш lэщатты, 
касты харат пуншlайт. Арсыр 
мосты пормасатан тэкаптаlайт. 
Яма утаlтыты няврэмат па 
lувиlаl утаlтыты хоятат охан 
сохаптаlайт. Мойlапса юкана ун 
вошата, хоят lэваса ант эсаlты 
рупитты харата тутlыlайт. Ёра 
вер пуншты, йи пуш верты вер, 
моlты акция, нётапса lэщатты 
ураhан, арсыр касапсайт хуват 
грант охатан маlайт. 

Энамты няврэмат, муй ошаh 
нопсат тайlат, муй ям верат вер-
ты утщиlат, иса рахаl оша пайт-
ты па еllы туты. Муh lувиlаl 
хуlантlаllув па нётlаlлув», 
 – Росмолодёжь верат туты куща 
ху Григорий Гуров ястас.
Хоят энамты пора эlты номасан 

ям верат пеlа керlаман ки уl, 
хун ястаты ясhат, нэпека ханшам 
потрат вера тыйlат, нётты хоятат 
ванан уllат па нуман омасты ку-
щайт вер уятман верты рупатайт 
туhмаlман нётапса туlат, щи по-
райн шеhк ар ям вер верты рахаl 
па Хон мувев хаlэват ёхатты 
уlапсаев эlты ант паlты.  

ОБЪЯВЛЕНИЕ

вошан инженера утаlтыlам. Кум шиттэ-
ман, рупитlам. Емаh хатl эlты интернет 
хуват lуhатсам. Ям, вошlын кутан, туh 
юш хуват тохlаh хоп яhхаl. Юш нэпек 
lутсам па нын мувана ёхатсам. 
Вошан шеhк хорамаh. Lонщ тэlые, 

нови, сыстам. Щаlта па ищки. Тураман 
щикущ най ныlа, туп хошам ант тайl. 
Там муван уlты хоятат па потраhат, 
самаhат. Каман моlты инщастэман, хоя-
татан иса нётlайм, хоlта пеlа манты 
мосаl иса альlайм, потартlайм. 
Тамащ емаh хатl нэмоlты порайн ант 

вантысам. Уlэт хоща вана яhхсам, ухаlан 
навраlтсайм. Хошмаlтыты вуlы хота 
lоhтысам, каврам шайн йинщlтасайм, 
lантан lапатсайм. Касапса манам харан 
потам хуl па няр нёхи lавемасам. 
Овс мув шимlаh мир ёх тайты сохат 

па шеhк хорамаhат, хошмат. Тынасты 
харан арсыр пормас, щашкан тыныlа. 
Ма тата щашкан lэра верам нын мув 
ханшиlан аhкема мойlапсая lутсам. 
Патан тутlыты хирэм ищи ханшийн 
хораматlэм. Щаха ёхи ёхаттэман, нын 
муванан lутам мойlапсайlам туllам, 
хорат альlам. Потарlаllам, муй хорпи 
хоятат тата уlэh ухаlан яhхlат, ур хотан 
уllат, хорам сохат тайlат.
Нын Хон муван шеhк ун па арсыр 

хорамаh мув суhат тайl. Хоlна па ар 
тахая яhхты номас тайlам. Рущ ясаh 
утаlтаман, кен яhхты, хоятат пиlан пот- 
рэматы. Манэм щикем умащ, тамащ емаh 
хатl кушкепа вантсам. Самеман шеhк 
аматlам». 

Хащам lапатан Хон мув 
воlаh вошеван «Айlат ёх 
па няврэмат» националь-
ной проект презентация 
этаlтаса. Там вер Хон мув 
куща партапса хуват 2025-
мет таl эlты еllы туlа. 
Кашh федеральной проект 
муй щиран рупитаl па муй 
нётапса вер туl, щит эlты 
няврэмат, айlат ёх па учё-
ной хоятат вантопса манам 
порайн потартсат.

Там лопасан ма ащикем шуhат 
эlты каматса ясаh ханшсам.
Илья Ефимович Лонгортов – 

ляль порайн рупитам няврэм, 
Овс муван хув рупитам хоят. 
Ветеран труда па ветеран Ямала, 
Lорвош район ям хоят (Почёт-
ный гражданин Шурышкарского 
района) нэматан юкантса.

Ащикем вуlы хотан 1927-
мет таlан ункер тыlащ вет- 
хощъяhмет хатаlан сэма питас. 
Ащеl – ханты, Ефим Никитич 
Лонгортов, антеl – охаль, Анна 
Степановна Новьюхова. Ефим 
Никитич па Анна Степановна 
lапат няврэм энмаlтсаhан, lув 
кутlаlан Илья няlмет няврэма 
ус. Энамтаl хуват, lув ащеlа 
вуlы шавиты нётас. Илья Ефи-
мович няврэм порайн ун хоятат 

Вещката па каркама рупитас

Х
ор
: 
В
ал
ен
ти
н
а 
Р
ох

Илья Ефимович Лонгортов шуhат няврэмlаl па хиlыlаl пиlан.

кеман рупитас. 
Хоты ащикем 

потартыйс: «Воlаh 
Ляль порайн няв-
рэма уlмеман, ёх 
пиlан Пулhават 
вош унты хуl, 
нёхи вуlэh ухаlн 
таlсув. Ёхlы ман-
тэван, вош мохет 
ураhан нянь верты 
lант тусув. Lуh 
порайн Кеван вуlэт 
шависув. Хоlна 
ляль таlатан вой 
веlман усув». 
Ныйем Любовь 

Ильинична Рохты-
мова каматса ясаh 
ащеl эlты ястас: 
«Ащем 1950-мет 
оlаh таlатан кол-
хоз «Верный путь» 
яртъяhмет тащ хо-
тан вуlэт шавиман 
рупитты питас. 
1961-мет таlан со-

вхоз «Мужевской» 
верса. 1960-мет таl эlты 1985-

мет таl унты яртъяhмет тащан 
кущая рупитас. Щита кущая 
уlмаlан, lув тащ шавиты ёхlаl 
иса яма рупитсат, тащаl кашh 
таl норма хуват яма манас. 
1977-мет таlан яртъяhмет тащ 
шавиты ёх кат щёрас пеlа 
хольмаh няl вуlы хорсат. Нёхеl 
няlъяh пеlа хуlам тонная 
хойс. Тащ шавиты ёх 
lаварт уlапсайн, 
щит шеhк ям 
рупата. 1985-мет 
таl эlты 1988-мет 
таl унты lапатмет 
тащан вуlы ша-
виман ус. Ащем 
вуlы шавиты ру-
пата верат шеhк 
яма уятсаllы па 
энамты ёх вуlы 
шавиты утаlтасlы. 
Щи юпийн пен-
сияя манас.
Нык охаlмаl 

юпийн ,  Ил ь я 
Ефимович Овкур-
тан хот верас па 
Хорьер куртан паварт хот опсас. 

Хорьер куртыеlан уlты пи-
тас. Кашh таl вуlыlаl утщая 
катlысlы. Куртаl пуhаlан 
вуlы хот lонщиlыйс па щи 
лепан таl хуват каlаhlаl 
шавиlыйс. Lуhан куртаlан 
хуl веlман ус.
Ащем вещката па каркама 

рупитмаl ураhан, яртъяh 
меваl посан па ар ишак нэ-
пекан мойlаптаса.
Ащикем Илья Ефимович 

па антимем Елена Андреев-
на Лонгортовhан (эви опращ 
нэмаl Тогачева) хут няврэм 
энмаlтсаhан: хуlам эви па 
хуlам пох. Няврэмlаl ку-
тан, вет хоятаl вуlы ша-
виты рупата пеlа мантсат. 
2013-мет таl щёхар тыlащ 
хус ветмет хатаlан ащикем 

антома йис.
Илья Ефимович Лонгортов 

хув, lаварт уlапса ус, щи юка-
на lув иса нопсаhа па вещка-
та ус. Муh – lув няврэмlаl, 
хиlыlаl па хиlы няврэмlаl 
иса lувеl ям ясаhан нумты 
питlэв.

Валентина Рохтымова 
ханшам потар

Ухаlн торн воша туl.

 Илья Ефимович па Елена 
Андреевна Лонгортовhан.

Илья Ефимович Хорьер 
куртаlан.

Русскинской куртан Сорханl 
районан «Вуlэh па хуl-вой 
веlпасlаты ёх» емаh хатl вера-
ман Степан Кечимов шияlасам 
па lувеl там вуlэh хоятат 
емаh хатl эlты инщассэм. Lув 
ХМАО-Югра вуlэh ёх Союз 
кущая уl, щишан щита манты 
верат эlты иса торlыя уятаl.

Округев юкан вуlэт тайты 
куща верам айкеlат

Х

– Степан Антонович, 
матты айкеl «Lух Авт» 
газетаев lуhатты хоятата 
тува, муй щирн катра 
тамащ емаh хатlат нын 
хощайн lэщатсайт, муй 
иты lый хащам таlатн, 

наh щирэнан, вертыя пит-
сайт?
 – Там пуш «Вуlэh па 

хуl-вой веlпасlаты ёх» емаh 
хатl аратэlн 55-мет таl вуша 
щи ёхтас. Катрашак lув, ванта, 
аl Русскинской куртаh емаh 
хатlа иса lуhтасас. Щи вер 
ураhан шеhк ар хатнэху тый 
ант ёхтыlыйс. Ёхи хащам таl 
вушатн там емаh хатlэв ун 
кущаятн район lоватан нэман 
верты питса.
Мосаl ястатыя, хоты щимащ 

вер онтасн шеhк ар хатнэху 
сыр-сыр айшак па уншак во-
шат эlты тамхатl тый ёхатl. 
Щи вер тумпийн, округ мув 
lоватан мет ар ёра вуlы туп 
муh Сорханl районэв хоща рут 
муваh хантэт тамхатl унты 
япсыена тайlат. 
– Муй арат ханты хоят 

там кутн Сорханl район унт 
куртатн аратэlн уl, муй lый 
тамхатl рут мувlаlн верlат?
– Ёхи ха-

щам таlатн 
муh районэв 
lоватан ома-
сты унт кур-
татн аратэlн 
в е т  щёр а с - 
кем хатнэху 
тайlув. Lый 
хоlыена рут 
щирн lуhтасты 
мувlаlн уllат, 

юкан вуlыlаl пиlн волкемаlат, 
хуl па вой веlпасlаlат муй ар-
сыр вонщамотат унтатн акатlат. 
Ма щирэмн, тата мосаl яста-
тыя, хоты щи ёхlув-нэhlув 
таlаhтэlн, ияха ки lуhатты, 
щит хуlам щёрас вуlы ин 
тайlат. Катрашак ма округев 
кущая уlам нэhев Наталья Ко-
марова пиlн яха уйтантысман, 
мин кутэмн потартсамн, рахl 
муй анта аршак вуlы муhева 
там йисн еllы тайты.
Муh lуlан щи вуlэт, катра 

иты, Ямал мув хоща lуттыя 
верытсув. Lув щиты нюхмас, 
хоты муh тата вуlы lапатты 
тахаятн иса ант па тарамlаюв. 
Щикуш ар мув тайlув па Тро-
маган, Аган, Пиh ёханlув хува-
тан нётаяh тахайт па хоlыена 
ар пелак тутн ёссайт. Щимащ 
вер ураhан еша аршак вуlы 
тайты иса ант па верытlув. 
– Степан Антонович, муй 

щирн там таlн «Вуlэh па хуl-
вой веlпасlаты ёх» емаh хатl, 
наh щирэнан, ун куща ёхlанан 
lэщатса?
– Ма нумастэмн, шеhк 

хорамаhа па тащаhа lув там 
пуш щи верса. Муhева ёхи ха-
щам таlн ар нётопса «Лукойл-

Западная Сибирь» 
па «Сургутнефтегаз» 
куща ёхlув туhа-
щира па вещката 
lэщатlат. Щиhанща 
тата хантыlув ар-
сыр тынасты харат 
пуншlат. Щи онтасн 

lый вуlы, кураh вой нёхи, 
арсыр хуlат, вонщамотат, унт 
вой сохат, кепlат, сыр-сыр ёшн 
верам па ёнтам пормасат муй 
lуматты сохат япсыена там 
емаh хатl манты кемн мойh 
хоятата еl щи тыныlат. Катра, 
ма щирэмн, хантэт тамиты туса 
тынасты ищипа ант хошсат.
– Муй арат вуlэh ухаl там 

пуш касты щирата нын ёхlан-
нэhlан lэщатсат?
– Там пуш касапсы вера-

та муh хантыlув аратэlн иса 
вуlыйн кирам 40-кем ухlат 
lэщатсат. Щи вер ураhан касты 
верlув шеhк туса тата манlат. 
Щаlта па там йисн ху ёх атэlт 
щирн вуlэh ухlатн касlат, 
нэhат – па атэlт. Щит па шеhк 
ям вер, ма нумастэмн.
– Степан Антонович, ин, наh 

щирэнан, «Буран» нэмпи тутаh 
ухаl – тамхатl ям мойlапса 
мет оlhа ёхтам ханты ёхlува 
муй нэhlува? 
– Аl, хун, ям мойlапса! «Бу-

ран» такlы ханты ху муй нэ 
там йисн муй вертыя верытl! 
Щимащ вер ураhан муh хоятlув 
тамхатl шеhк яма вуlэh ухlатн 
кассат па ёхи хащам порайн 
вет вуlэh хатнэху lый кутэlн 

юрlаl ванlтасат, тухаl хоятат 
ищипа нох питсат па «Буран» 
lыеlа хоlамтсат. Ма нума-
стэмн, щит шеhк ям мойlапса 
рут мувн па унт куртатн уlты-
хоlты ханты хоятата!

Владимир Енов ханшам потар

С.А. Кечимов.

Мойh ёх, мата отат ищиты ханты емаh хатl ванттыя 
арсыр вошат эlты ёхатсат.       

2025-мет таlан Воlаh Ляль 
нох питам 80-мет таl постаlа. 
Ар таl хащас, туп муh ляль ха-
ран парам кашh хоятэв нумlэв. 
Lыlhа ёхи ёхтам хоятlув ша-
виман па ишакман тайlаllув. 
Воlаh Ляль тумпийн, ёх хоятlув 
па хон муватан манам лялятан 
па усат. Там хатlатан мувев 
сайlаман ищи лялясlат.

Там лопасан ма нынан Афга-
нистан муван уlам пиращ хоят 
потар толмащlэм. Lув щи потраl 
нэман ханшсаllы. Уlмаl хуват, 
щи порайн тыйм вер ин там 
хатl унты нопсаlан тайlаllы. 
Потарты похlаl веншат пирща 
йитаl унты торlы нумlаllы.  
Россия мувеван ар мир хоят 

уl. Туп па хон муватан уlты 
хоятата муh хоl йи хорпет. Хоят 
рущ ясаhан потартаl ки, щиты 
ки lув рущ. Вер этам порайн, 
хой вантас, мосаh щи похат 
кутан ханты, саран, ур, мосаh 
па хатань пох ус. Пиращ ики 
потраl хуват рущат ат питlув. 
…Щи порайн ма хоlна айшак, 

юраh икия усам. Пошканат, 
тынаh пормасат туты онасат 
шавиман яhхсам. Воlаh куща 
хоятэван Ахмад Шах Масудан 
Кев lоhаl вуншты мув щелам, 
муh ёшева пайтты партсаюв. 
Щиlта Панджерское ущелье пеlа 
юшаl ван па эlты вантман, яма 
ныlа. 
Юшев кат Кев вур кутан ващ 

таха хуват манас. Щита, ханя 
тахайн, рущ соlтанат 
усат. Муh тыlщатан 
ант верытсув щи таха-
ев вуншты. Ляль пун-
шты ураhан, соlтан 
хоятlув акатсаllув. 
Таlаh вет хатl мос-
митас, щи мув ха-
рые муh ёшева вуты. 
Вет хатl ляль манас. 
Таlаh вет хатl мувев 
каlыйн пошса. Шеhк 
ун тын щи порайн 
сохаптасув, хуlамсот 
пеlа нийlъяh хоят уштасув. 
Рущ соlтанат пошкан нёllаl 
ант хоlасат ки, лялев lуlан 
еllы манас. Патронlаl етшамеl 
юпийн, веlщи lув хощаеl ва-
намасув. 
Кев lоhlа нох хуhхмеван, 

уйтlаты, муй муh кащаlасув? 
Нынан, хатl омасты пелакан 
уlты хоятата, нэмоlты порайн 
оша ант ёхатаl тамащ хор 
кащаlаты. Номас щиеl ант 

Рущ хоятат нэмоlты порайн иl 
ант нёратlайт  

керlаl, lыпен ант кашащаl 
щиты нумасты. Муh пиlэван вет 
няврэм лялясас! Муh, воlаh Шах 
Масуд паlтап ант тайты утаlтам 
соlтанат пиlан вет энамты похие 
lыllаl ант шавиман, патэl унты 
мув сыlэl аратысэl. 
Туш ант тайты, нийlхус lоват 

вет похие тата муh ещаlтэв 
lойсат. Манты таха щах ант тай-
сат. Lув уйтсэl, ин паратlайт. 
Ханяйн, пошканат, эпсатты па 
хахсая таlты ант рахты торнат 
тутlыты юшатан lэвас хоят ант 
и мосаl. Ин похат пойкащты 
партсайт. 
Уйтlаты муй версат там рущ 

няврэмат!
Торlы венша вантман, йи 

ясаh ант ястаман, машъяйн 

яха катlащсат. Ёшlаl ванан 
lойты пиlаl lаhкра понман, 
апаlман lойсат. Вет хатl ант 
оlам, ант lэвам, щах ме-
там, хулэh вет пох, так ку-
ран lойман яха апаlман муh 
ещаlтэв lойсат…
Lув нэмоlты ант потартсат, 

сэмъйиhк ант пайтсат. Пойкащ-
ты ант и нумассат. Аl lойсат 
па lавlассат. Уlапса ант ван-
там похат, паlтап ант тайман, 
lувиlаl паратты хоятат сэма 
торlы вантсат. 
Муh, ар пуш сорм ван-

тыйм тушаh икет, там похиет 

кащаlаман, шаhкап lыllув 
ёхи сохантсат. Муh ант уйтсув 
муй ястаты, нёхlыты па ант 
верытсув…
Тамащ тахая питтыйн, так 

самаh хоят lыпеl иlампа 
lыllаl. Мув сыl сайlаты пар-
там няврэмат пеlа вантман, 
нэмоlты ясаh нопса ант йис. 
Иlта номасан щикуш уйт-
сэв, лялясты вер пеlа нэман 
утаlтам морт арат хоятlув, там 
веlщи тушан энамты похиетан 
паратсайт. Муй щиран? Номас 
щах тохи ант lэщаlаl! 
Акар хорпи, lыl ант щалит-

ты утlам ун икет lойсув па ант 
уйтсув, муй lув пиlэlан верты. 
Муh кешаев, щит lаhкар пос 
тайты воlаh, митаh соlтанат 
тата lойсат. Мув сайlаты вещ-
кат похат! Муh ещаlтэв lойман, 
lув ант хоllасат, мув хуват 
ваhкатlыман, lыllаl шавиты 
ураhан ант пойкащсат, шанш 
оха иl ант омассат.
Ма хиlыlам ин Немащ хон 

муван уllат па щита утаlтыlат. 
Аhкиlаlан-ащиlаlан уlты тохи 
тусайт. Ма хоты шеhк lаhха- 
сайм, хиlыlам Россия хон му-
ван lуlан ат усат, рущ похат 
иты воlаh хоятата йисат.
Щи порайн, муh щи похlув 

lыlhа эсаlсаllув. Тухаl хо- 
ятlув вошкисат, 
туп ляль порайн, 
кущайн ястам пар-
тапса ястам щирн 
мохты верlа. Эсаl- 
саllув, ям номасан 
эсаlсаllув. 
Щаlта уйтlаты 

муй? 
Шаншан керlам 

рущ похат, lаhкар-
lаhкар хоща, яха 
апаlман еl шуш-
масат. Тэрматыман 
ант хухаlмасат, 
шаншlаl туhа кат- 

lман, так кураман пурам-
ман еl шушмасат. Вантты 
ураhан, йи хоят ёхlы пеlа ант 
аhкармас. Ант нумассат, мосаh 
муh lувиlаl шанш хуват пош- 
канан орытlаllув! 
Воllы рущ мув похат, паlтап 

ант тайты юраh ёх хоятат. 
Там потрэм нэман ханшсэм, 

аршак хоятан ат lуhатlа. Мир 
lоват хоятат ат уйтlат, Россия 
мув сайlаты хоятат нэмоlты 
порайн иl ант нёратlайт! 

Зоя Куртямова
 толмащсаllы

Хуlам яй усат. Унта актащ-
ты питсат. Ай апщеl ун яяlа 
ястаl:
– Ун яй, тамхатl наh ёlан 

хаща, мин ёхаттэман унты lэтот 
каварта.
Апщеhан мантсаhан. Ун яеl 

ёlан хащас, хот lыпеl lэщатас, 
юх сэврас, lонщ аlтас, кураl 
аlас. Lант верты нёхи lоhаlтас, 
lаhки нёхие. Пут моlас, шай 
кавартас, омасаl.
Щи кут эlты муй хоты йис? 

Хотхар сохаl нох ракнас, щиlта 
и «моlты» щи этмас. Хоят 
хорпи ант уl, куль хорпи па 
антом. Охаl lыпия метшамаl. 
Охаl пуlпаh, вой тыхаl хор-
пи, кутпаl ван, курlаl ващат-
ващат, ищимет аl тохи, эlаlа 
метшамат. Хот хуват щи наврас, 
щи наврас, щаlта ун яй пиlан 
кутарматы питас. Вусlы па ун 
яй иl нямармасlы. Ин кавартам 
пут хоl lэсlы, щаlта хоlща 
ёхтыlыйс, щиеl манамтас.
Етная йис. Апщеhиlаl ёхи 

ёхатты порая йис. Каман потар-
тан щи щащаl:
– Яйеман ин ёlан, кушкепа 

хотэв тутаh па хошам. Lэтот аl 
верас, ин lэlув па иl оllув. 
Шитам ёlан, иl таhха войпса?
Ёхи lоhксаhан, патлам. Ай 

апщеl кураl аlас, lэтот каварты 
питас. Кутап яйl ун яйl 
киlтаты питсаllы, 
ант верlаl.
– Муй щи-

ран щиты та-

 Хуlам яй

Х
ор
: 
З
оя
 
К
ур
тя
м
ов
а

кан войпса, мосаh веlса?
Апщеl ястаl:
– Яйие lэтот вера, ма па ун 

яем киlтаlэм.
Ай апщеl ун яйl и lуйн 

нёхтасlы па хот-
хар сохlаl нох 
ракнас, ун яйl 
па нох верэмас. 
Пасан версат. 
Яма lэсат, иl 
оlсат. Аlаhсахата 
йис, апщеl ястаl:
– Тамхатl ма 

хащlам, вантlэм, 
муй щимащ «моlты» 
ёхтыlыйl муh хотэва. 
Яна пеlа юраh?
Яйhаlаl мант- 

саhан. Lув юх сэв-
рас, lонщ аlтас, 
хот lыпеl lэщатас. 
Lопаса яhхас, lов 
сох тус, lов сох 
эlты ар кеl эв-
тас.
Кураl аlас, lэтот верас. Еша 

опсас. Щаlта муй хоты йис? 
Хотхар сохаl нох ракнас, щаlта 
и «моlты» щи этмас. Хот хуват 
щи наварты питас, хот щуhат 
хоl вантсаllы. Яй апщи хоща 
кутарматы питас. Яна щи, хоят 
хорпи ант уlмаl, куль хорпи па 
антом. Охаl пуlпаh – вой тыхаl 
хорпи, кутпаl ваные, курhаlаl 
ващиеhан-ващиеhан.
Хув кутармасhан, шеhк хув 

катlантысhан. Ай апщи нумасаl: 
«Юран lуlан ат ёхатlайм». 
Туп щиты нумаlмас па юран 

щи ёхатса, ин мунты lэщатам 
кеlаlна ин «моlты» иl щи 
ярсаllы. Ищи матты кат ху, 
хуlам ху юран маса. Сора-сора 
иl ярапсаllы ин «моlтэl», кур 
пуhlа вощкасlы. Ешащтан эlты 
етная йис. Яйhаlаl ёхатты порая 
йис, каман щи щащиlыlтан:
– Апщеман ант щащаl, мосаh 

веlса ин «моlтыйн»?
Верытас, ант верытас, хой 

уятаl.
Ёхи lоhксаhан: апщан lыlаh, 

хотэl хошам, lэтот кавартам.
Ай апщан ястаl:

– Вантатан, хой кур пуhаlан 
оlаl?
Яйhаlаl вантlаhан, яна щи, 

ин «моlты» хоят хорпи антом, 
куль хорпи па антом. Кур 
пуhаlан оlаl. Хотхар сохаlан 
оlтаl эlты, lыlаl туп уl. 
Lап нямартам. Хуlам яй ин 
«моlты» усэl па хува унта 
тусэl. Щита ат lыйl, войтна 
ат lэlа, нёхеl lэты хорпи ки? 
Щиты щи хуlам яй хот куль 
веlсэl. Еllы яма па щуняhа 
уlты питсат. 

Аккулина Васильевна Еприна 
монщ монщас

Любовь Возелова lэщатсаllы

Х
ор
: 
А
л
ьб
и
н
а 
Т
ы
р
л
и
н
а



     № 16 (1267) Ун кер тыlащ 19 хатl 2025 таl   8

Издатель
Департамент внутренней политики ЯНАО

(629008, ЯНАО, г.Салехард, 
пр-кт Молодёжи, д.9, каб.708)

Отпечатано в АНО «Ямал-Медиа»
Юридический адрес: 629003, Ямало-
Ненецкий автономный округ. г. Салехард, 
мкр. Богдана Кнунянца, д.1, каб.106

Фактический адрес: 629007, Ямало-
Ненецкий автономный округ, г. Салехард, 
ул. Чубынина, д.39А

Газета 
«LУХ АВТ»
Адрес редакции: 
629003, ЯНАО,
г.Салехард, 

мкр. Богдана Кнунянца, 
д.1, каб.106

(34922) 4-68-63

Учредитель 
Департамент внутренней политики 

Ямало-Ненецкого автономного округа
(629008, ЯНАО, г.Салехард, пр-кт Молодёжи, 

д.9, каб.708)

Газета зарегистрирована
Управлением федеральной службы по надзору 
в сфере связи, информационных технологий 
и массовых коммуникаций по Тюменской 

области, ХМАО-Югре и ЯНАО
19 апреля 2012 года

Регистрационный ПИ № ТУ72-00558

Главный редактор
Яковлева

Аллина Кирилловна

Тираж 1300 Заказ 0452      
Подписные индексы: 

на год – ПА700, на полугодие – ПР561

№ 16 (1267)
Газета вышла в свет 19 апреля 2025г.
Подписано в печать 17 апреля 2025г.

по графику: 16.00
фактически: 16.00

Газета выходит по субботам

Цена годовой подписки 88 руб., 
в розницу не распространяется

Е-mail: 
luh.avt@yamal-media.ru

Генеральный 
директор 

АНО «Ямал-Медиа» 
Зулинова 

Муh хоятlув

Арыты нэhат кусяя Фаина 
Павловна Иштимирова (Костина) 
уl. Хоты яха актасисат па ары-
ты питсат потар тус: «Имоlтыйн 
ма Людмила Тихоновна Гурьева 
пиlан Нижневартовской района 
яhхсаман. Сита кат таl йи пуш 
фестиваль манаl. Якты, арыты, 
вератты хоятат вантсув, жюри 
хося lоhаlман усман. 
Муh кашh порайн сита арыты 

хоятат хуlатlув, туп Ёмвошан 
симась арыты группа ант тайlув. 
Си арат ханты нэ уl. Людаем 
пеlа ястаlам, пора си манаl, 
мосаh нэhат акатlув па арыты 
питlув. 
Си пора эlты lапат таlа 

йис, хоты группаев тыйс, нийl 

Ханты арат арыты 
«Ёмвош ёх» группа

нэ арыты яhхаl. Lапат кат 
пуш уйтантыlув. Ёмвош округ 
районатан манты емаh хатlата 
яhхlув, вошан манты уйтантоп-
саята вохиlыlаюв. Округ вошата, 
куртата, хота вуlы ёх па Ворhа 
хатlат манlат, тутlыlаюв». 

Аhкем-асем уlапса 

Фаина Павловна рут ясhаlан 
ант потартаl, ёlан иса русь 
ясаhан. Сит эlты айшукие ястас: 
«Асем охаль, аhкем ханты нэ ус. 
Кутlаlан русь ясаhан потарсаhан. 
Сишан ма рут ясаhlам ант 
уятlам. Аhкем няlъяhкем таl 
леккар хотан рупитас. Асем кол-
хозан. Уlман сыс асем ханты 
ясhаl утаlтасlы. 
Аhкем Ольга Ильинична Ко-

стина, охаль ясhаl ант уят- 
саllы. Шеhк тус нэhа ус. Шеhк 
хорамаhа ёнтасас. Ай пора эlты 
аhкеlан утаlтаса. Пенсияя 
манмаl юпийн, ма си порайн 
рут мир ёх каш верты хотан 
рупитсам, ернасат ёнтты мосас. 

Lув ястас, ма ёнтlаllам. Ма уl- 
мем сыс, нэмоlты порайн ант 
вантсам, хоты lув ёнтасаl. Тата 
па, lув ай эвета ханты ернасат 
хоl ханшийн хораптасlы. Ханты 
нэhата щашкан сахат ёнтас. Ма 
тайты сохlам lув иса ёнтсаllы. 
Ма ернас кеман туп верытlам. 
Сит па ям».

Рупатаеl

Куся нэhиев Ванзеват во-
шан Суматвош районан ус. 
Пулhават вошан культпросвет 
училище 1980-мет таlан якат 
якты специальность етшаптас. 
Рупатайl эlты ясаh верас: 
«Няlъяh моlтас таl культура 
хуват рупитlам. Полнават вошан 
рупитты питсам. Сяlта Верхне-
Казымской па Белоярской во-
шатан рупатаем тусэм. 1990-мет 
таlат юпийн, шоши мир хоятат 
рут ясhеlан шеhк ант потарт-
сат, уlапсаеl ёрэматы питсат. 
Ун кусяйт яха уйтынтымеlан, 
ясаh версат, мир ёх каш верты 

хотат пуншты. Мет оlаh симась 
таха Белоярской вошан lэсятса. 
Си порайн ма сита кусяя усам. 
Муй рупата мосас, иса версам. 
«Овас хорамат» хоттэl коллектив 
пиlан яh таl рупитсам. 2002-мет 
таlан Ёмвоша вохсайм. Си по-
райн «Хатl най» обско-угорской 
театр пуншса. Тохи яhхты хоя-
тат якты утаlтасам. Ярхус таl 
рупитсам. Сиlта народной твор-
чество хота рупитты ёхатсам». 

Рут ясhем еllы 
туlэм

Ханты нэhиев lапат таl сыс 
ханты ясаhан арат арыман, ясhат 
утаlтас па айшукие потарты пи-
тас: «Оlhа ясаhlам ант тыйсат, 
ёвра мантсат. Си еlпи ханты 
ясаhан этты газета lуhатмем по-
райн, нэмоlты оша ант паятсам. 
Ин мосаh хоl ясhат ант уятlам, 
lуhатты такан верытlам. 
Ма яха арат арыты нэhlама 

ун пумасипа ясаh ястаlам. Муh 
иса яха, опет иты. Хун мосаl, 
иса ванан, мохты ёхтапlат. Хой 
хув ант ёхтыlыйl, марэмиlув. 
Ма lувиlаl хоl самаhа тай- 
lаllам». 

Альбина Тырлина ханшам потар 

Там мосванан Ёмвошан уlмем порайн, «Ёмвош ёх» 
группайн ханты арат арыты нэhат пиlан уйтанты-
сам па потрэмисам. Там этты газетаятан сит эlты 

потрэм туlэм. 


